
US-i Taiwan yariba North Korea-i
aitsür, Russia yaritsü nangzük

Asian Para Games nung Pramod &
Bhavina na India wako amer asütsü

Ao Senden-i VS Atem aser Rh Raising nati nangzükba agizüker
Dimapur, October 7, 2026
(TYO): September 16, 2026 nü
Deputy Ato Kilonser, NSCN/
GPRN Lt Gen VS Atem, VC,
AEM (Retd) aser Special
Emissary to the Collective
Leadership, NSCN/GPRN Rh
Raising, NC nati taoba Nagaland
Chief Minister Dr S.C. Jamir
anema jembiba olen meyipa agir
ta sangdong agütsüba Ao
Senden-i agizükogo.

Tsüngrem taochi ajanga
tangatetba tajung aser ochi
mulungsentsü agi lennir anati Dr.
S.C. Jamir anema jembiba
olentem meyipa agir ta ashiba
agizüker ta Ao Senden-i tanü
sangdong ka nung ashi.

Central PDNA team-i Mkg district semdang
Lennir anati sign asüba

sangdong ka nguogo aser iba
nung tenati jembiba olen ya Ao
Senden temulung yirutsütsü
bilema jembiba masü aser meyipa
agir ta shia liasü ta Ao Senden
sangdong nungsa shia lir.

October 3,  2026 nü Ao
Senden aser NSCN (IM) office
ajanga shimte tba telok ka
tsüngda senden amenba sülen
iba lemtet ya  agiogo.  Iba
senden  nung NSCN (IM)
teshimtet teloki kanga sasaba
lemsatepa liasü.

Iba senden nung Ao Senden-
i Dr S.C. Jamir anema jembiba
lennirtemi o meyipa agitsüla ta
jangjajangja shia liasü.

Naga lennir ka dak
\yimyatsüya tajung, tasütait aser
taremzük, ajemalu aser shisa
akatsüla ta Ao Senden-i ashi.

Nisung ajaki te longjem
tangatetba nung aser kati ka
akhümtsübutepa  te jaklen i
aotsüla. Kija mesüra telok
shingai Naga senso mashii
ka t i  Na ga  t e b i l e mtsü
jembitsü menokdangtsüla ta
parnokisa ashi.

Ao Senden-i tenük yoktsü
aser nüngdakra tim mapa
inyaktsü temeten lir. Tang nungi
Naga senso mashii ka anema tim
masüba meinyaktsüla ta Ao
Senden-isa tekümdangtsü olen ka
metetdaktsüogo.

Dimapur, October 7, 2026
(TYO): Nagaland nung Post
Disaster Needs Assessment
(PDNA) nung shilem ka ama
MHA, NDMA nungi PDNA team
kati October 7 nü Mokokchung
district semdangogo.

Iba mapang PDNA team-i
DC's Conference Hall,
Mokokchung nung bangdak line
departments den ajurutep aser
Mokokchung district nung
PDNA asadanga liasü.

Lead consultant (Coordinator
NRCC), NDMA, Shashank
Mishra-i line department
ketdangsürtem dang takoksa
anguba indang osang tejangja
ayutsü nenshia ashi.

Taküm tzüngluruwa mapang
Mokokchung district nung tesem
balala nung alima lendong balala
ajanga takoksa bentsür aruba

indang video presentation ka
Mokokchung District Disaster
Management Authority-i sayu.

Central PDNA team nung
Lead Consultant (Coordinator
NRCC), NDMA, Shashank
Mishra dena sector experts aika
dena lir.

Parnok rongnung Senior
Consultant, NDMA, Chandani
PC Senan, Asst. Professor,
NIDM, Dr. Gagandeep Singh,
Indranil Bose, CBRI Roorkee,
Scientist Mickey Mecon
Dalbehera, Asst. Professor,
NIDM, Rohit Kumar aser C. P
Mohan nunger lir.

Central Post Disaster Needs
Assessment (PDNA)-isa Penli
ward, Mokokchung semdang.
Iba kiyong nung July 29, 2026
nü anentsüh aludang nisung ana
taküm sama.

Kohima, October 7, 2026
(TYO): Chakhesang Students'
Union (CSU)-i NH-29 Kohima-
Jessami Road Package-II mapa
inyakba EPC contractor
anentsütsü aser fresh tendering
asütsü takhangba agütsüogo.

CSU-i October 7 nü Union
Ministry of Road Transport and
Highways dangi shidi ka züluba
nung anogo 14 tsüngda M/s
Ratna Infrastructure Projects
Pvt Ltd mapa nungi anentsütsü
aser kasa mapang re-tendering
asütsü shiogo.

Kidwema Road,

Chakhabama anasa 21.90-km
Package-II stretch ya October
10, 2023 nü contractor nem
mapa lemzüktsü aser scheduled
completion date ji January 4,
2026 liasü ta CSU-i ashi.

NHIDCL-i September 24,
2026 tashi mapang atsülangaka
mapa 44% dang inyaka lir. CSU-
i mapang shia iba lenmang atema
tebilemtsütem lemsatepa aruogo.
Mapang shitak nung renemtsü,
nüngdakba machinery amshitsü
aser teti anepalutsü shia aru. June
256 nü CSU, NHIDCL aser
contractor tsüngda six-point

agreement ka nunga sign sütep
saka contractor-i machinery
aseer labour nüngdakba ama
magütsütet ta parnoki ashi.

CSU-i February aser August
tsüngda ketdangpurtem den
ajurutep aser contractor nem
mapang magütsüsemtsü shiogo.

Phek district kübok Pfutsero
nung CSU-i lungkak aitba sentong
ka agiba sülen iba shidi agütsüogo.
Iba sentong nung Naga Students'
Federation, Chakhesang Mothers'
Association aser tanga lisopur
kaketshir teloktemi shilem agia
liasü.

CSU-i NH-29 contractor agientsü anogo züngzüktsürPhek, October 7, 2026 (TYO):
Loktii shiruru kümzük ta ashir
saka külen ketdangsürtemibo
wildlife crime ka ama züngshiba
atema lanur lennirtem o Nagaland
forest department ketdangsürtem
tsüngda o atsüteper.

Nagaland Principal Chief
Conservator of Forests (PCCF)
& Head of Forest Force (HoFF),
Vedpal-i October 6 nü
Mokokchung nung Wildlife Week
amungdang Vezhoto Hesuh
indang jembiba aitsür ta Centre
Chakhesang Youth Organization
(CCYO)-i metetdaktsüogo.

"Noksa ka agibaji ozüng alema
aibelenba masü, noksa agi nung
kechi tai lir? Olulu nung
ajemdaker nisungtemi ken o
adokdaktsür. Nübortemi osang
meyipsar" ta Vedpal-i ashi.

"Hesuh anema ken o nung
aibelen ana dena lir. Mezüngji pai
arem ozü ka bener aruba. Arem
nungi alemli ozü Ullu (pokpo) ka
bener arubaji wildlife offense ka
lir. Pai tanabuba aibelenbaji ozü
puoka ayuba lir" ta Vedpal-i ashi.

PCCF Vedpal-i jembibaji
nisung anisatsü, puratetba aser tai
lir. Department-i tashiyim amshia
Hesuh apuba metentsü meranger
aser Constitution nung Arrla
371A ajanga kümzüka aliba Naga
sobaliba inyakyim mezüngmeshir
ta CCYO-i metetdaktsü.

"Social media nung pokpo ka

noksa prokshiba ya apuba
mesüra sang nung ashiba masü.
Iba pokpo ya Porba nung tanur
kati kümzük, tzünglu aruba
mapang ka tanubosangi ozü ya
tzü agi metener, atentena aser
kecha mesütetba tia ka nung lia
angu" ta CCYO-isa ashi.

Tanubosang'er kibongi ozüji
taseptsü nung meyui dang
anepalu aser tatsüka lir külen
yima ao ta parnokisa ashi.

Great Barbet ya alu nung yirur
lia angu aser tasütsü nungi
kümzük. Great Barbet ya Naga
loktiliba nung sobaliba tetezü tulu
aketba ozü ka lir aser arem ozü
ka dang masü saka iba ozü ola
ya anüngdang mapang tetzütsü
atema benshir ta CCYO-isa ashi.

Forest Department-i Porba
yimtsüng nungi Great Barbet pur
aodang junga dang liasü saka
bentsür arudang temang
mejungi liasü. Forest
ketdangsürtemi Naga customary
practices akhümtsübutsüla aser
putusa putu benshia aruba
inyaksangshi mezüngmeshi
masütsüla ta parnokisa
tekümdangtsü olen ka ashi.

Lisopurtemi arem shiruru
mesüra ozü yirur aliba aria bilema
anepalua arur anungji Forest
Department-i rescue & goodwill
ya ozüng alema inyakba ama
mezüngshitsüla ta CCYO-isa
metetdaktsü.

CCYO-i Nagaland PCCF Vedpal aitsür

Dimapur, October 7 (TYO):
Naga Council Dimapur (NCD)-i
Commissioner of Police,
Dimapur Commissionerate dang
gari kulikakettem update asüba
anogo atsülangtsü ayongzükogo.

Ketdangsürtemi October 11,
2026 tashi nung kulikakettem
update asütsü anogo züngzüka
aliba atsülangtsü aser iba mapa
inyakba centre talila lapoktsü
ayongzüker ta NCD-i ashi.

Purana Bazar nung Dimapur

Transport Office-i aoba lenmang
nung gari kiburtemi mapang
talanglang atatepba aser timtem
ajuruba osangtem NCD dang
shiogo. Anungji ketdangsürtemi
vehicle inspection aser document
verification atema centres talila
lapoktsü ayongzüker. Talisa iba
ya Chümoukedima aser Old
District Transport Office nung
lapoktsüla kechiyong iba ajanga
public-i timtem aika majurutsü ta
NCD-i Commissioner of Police

dangi shidi ka züluogo.
Ketdangsürtem dang school-

i aoba kibongtem asoshi
bilemtsütsü shiogo kechiyong
tanurtem iba academic session
atema final examinations
agütsütsü mapang atonger ta
NSD-isa tebilemtsü khuret ka
lemsatepogo.

Naga Council Dimapur-i
Commissioner of Police,
Dimapur dang anogo atsülangtsü
nenshia ashi.

NCD-i vehicle inspection & document verification anogo atsülangtsü ayongzüker

October 7, 2026 nü Phek district kübok Pfutsero nung Chakhesang Students' Union (CSU)-i lungkak
aitba sentong ka agidang tangokba noksa angur.

Dimapur, Mongputeni/Oct.
07 (TYO): SoCRAN kübok
ELEMENT Nagaland Project
ajanga 'Connecting producers,
markets and technology for a
stronger market ecosystem'
omen nung ajemdaker October
7, 2026 nü Hotel Vivor, Kohima
nung 'Off-Taker Meet 2026'
ayongzüka liasü.

Secretary, Industries &
Commerce and Project Director,
ELEMENT, Kumar Ramnikant,
IAS-i iba sentong ayongzükba
indang lemsatepdang, Nagaland
state ya süngdonglidong aser
shiruru peria aliba biodiversity
household ka ama züngshir, kong
arem, farms aser community
landscapes ya nüburtem takum
aliba den kanga anasa
sendaktepa lir aser coffee,
honey, large cardamom, Naga
chilly, black rice, millets,
medicinal plants aser arem nung
atangba süngjang ka state indang
natural aser sobaliba rongsen
kisüng masü saka rongsen arutsü
lenmang tajung lir, ta ashi.

Anungji item tenük agi
anguba nungi nüburtem
tajangzük tuluba agitsü süra
asenoki producers aser

ELEMENT Nagaland-i "Off-Taker Meet 2026" ayongzük

democratizing markets indang
value chains tashi itshitsüla aser
ELEMENT indang project
components ka nungi
rongsenketzüng temelenshi
arudaktsüba nung rangloka
producer groups tem yaritsüla,
decentralized coffee processing,
centralized honey processing,
quality and certification,
branding, aser end-to-end
enterprise development nung
temulung agüja inyaktsüla, ta pai
ashi.

Value chain ya farm gate
mesüra processing unit nung
metembanger saka products
tajung tem jenjang tajung agi alir
ket atongba mapang takok angur,
aser aji ataloktsü asoshi tetsüngta
nung tawa aliba jangjateta apu
aliba nung project ya amshitsüla,
ta pai ashi.

Producers temi quality
grades, certification, packaging,
volumes, price benchmarks,
delivery schedules aser
presentation tejangja
agütsütettsüla aser talir temi
Nagaland nungi kechiba koba
tashi agütsütettsü, aji tejangja
sayutsü nüngdaker, ta
Ramnikant-i ashi.

Anungji producers aser
markets tsüngta tajungba nung
jembishinü akatsü, parnok
nüngdakbatem tejangja
lemsateptsü aser certification
nunga temulung agütsütsü aser
lenmang balala bushiteptsü
atema iba 'Off-Taker Meet 2026'
ya ayongzük, ta Kumar
Ramnikant-i ashi.

Financial Institutions temi
producer, institutions aser
enterprises nüngdakba working
capital aser investment nung
yaritettsü aser nüburtem
rongsenketzüng tsütsü maongka
agütsütsü ayongzüka liasü.

Project ELEMENT &
Offtaker Meet indang Power-
Point presentation ka C Value
Chain Expert, ELEMENT,
Amarjit Lahkar-i agütsü. Iba
sentong nung Dy, PD,
ELEMENT, Kedino Zango
(Chair) ajanga pela agizükba o
jembi aser Deputy Secretary,
Agriculture Chonpenthung
Ezung, NCS-i melepzüng o
jembia liasü.

Dreamz Unlimited ajanga
yangluba awareness video
'Project Awareness' iba sentong
nung saya liasü.

Dimapur, Mongputeni/Oct.
07 (TYO) : Deputy
Commissioner  & Vice
Chairman, District Planning &
Development Board,
Mokokchung,  Ajit Kumar
Verma, IAS-i ita shia amenba
Mokokchung DPDB senden
October 12, 2026 anüngdang

11:00 ako nungi tenzüka
Deputy Commissioner,
Mokokchung indang
Conference Hall nung
amentsü metetdaktsüogo.

Iba senden nung DPDB
züngsem ajak medema arua
adentsü Mokokchung DC-isa
ayongzük.

October 12 nü Mokokchung DPDB senden amentsü

Secretary, Industries & Commerce and Project Director, ELEMENT, Kumar Ramnikant, IAS-i
'Off-Taker Meet 2026' nung food stall semzüktsüdang tangokba noksa nung angur.

Dimapur, Mongputeni/Oct.
07 (TYO): INTACH
Nagaland Chapter ajanga
NEZCC, Ministry of Culture
den lungjemer October 7, 2026
Dimapur nung Endangered
Craft Workshop ka ayongzüka
liasü, kong kaket reju 8 nungi
kaketshir 97 arua traditional
craft samaa taor aliba indang
angazükdakja liasü.

Iba workshop nung Charis
High Academy, The Maple Tree
School, Ram Janaki HSS,
Christian HSS, Little Star HSS,
Bethesda HSS, Amazing School
aser Eklavya Model Residential

School nungi dena liasü.
Iba workshop ajanga

kaketshir tem Changki yimdak
nungi skilled artisans ana nungi
indang-indanga ali chipo atepba
yimyatem angazüka liasü.

Kaketshir temi chipo atepba
teka agi inyaka sayuba nungi
angazükba den sensaksema
liasü aser akhi alemli mapang
nungi amshia aruba yimya aser
shisatsü angazüka liasü.

Tesamar aliba traditional crafts
aser item den sendaktepa aliba
nüburtem aser shisatsü wazüka
ayutsü tongtipang ta lanurtem nem
angatetdaktsütsü asoshi iba

sentong ya ayongzüka liasü.
Iba sentong nung Prof.

Jungmayangla Longkumer,
Dept. of Agricultural Extension
Education, Nagaland University,
Medziphema ajanga ali chipo
atepba indang angazükba aser
ajangshiba tem lemsatepa liasü.

Iba workshop nung shilem
agiba kaketshir ajunga nem
NEZCC Deputy Director,
Oliver T. Pongen-i Participation
Certificates agüja liasü.

Iba workshop nung
inyaktetba noksa tajungtiba
asem INTACH HECS Delhi
dangi yoktsü shimteta liasü.

Dimapur nung Endangered Craft Workshop ayongzüka agi

Dimapur, Mongputeni/Oct.
07 (TYO): District Planning
and Development Board
(DPDB), Peren ita shia
amenba senden October 6, 2026
nü Deputy Commissioner,
Peren indang Conference Hall
nung DC & Vice-Chairman,
DPDB Peren, Hiazu Meru
lenisüba kübok mena liasü.

Board-i taoba DPDB senden
nung lemtetba tem lepa
reprangshi aser Peren
Government College indang
NAAC accreditation inyakyim,
Green Peren sentong aser
Jalukie nung Green Peren
Outlet, Unity Mini Hornbill
Festival, Inter-Departmental
Tournament aser Barak River
Catchment Area Project indang
jembia liasü.

Peren Town Youth
Organization ajanga November
ita 18th Inter-Ward Tournament
of Peren Town ayongzüktsü
asoshi Peren district kübok
departments ajunga nungi
senotsü teyari meshiba indang
jembi aser pei department sasep

nung telemtetba agitsü
nungloktsü.

Mhaikam Village nung Sub-
Centre ka amenoktsü indang
jembir agizüka liasü.

Senden nung Peren district
nung measles poktetba tensa
asadangba mapang Medical
Superintendent, Dr. Antoly Suu-
i ashiba agi, Veterinary Colony
aser Jalukie B nung cases
tejangja kar lir aser Health
Department-i tensa asadangtar.

Cases tajemba kumtar aser
tensa azüoka lir, ta pai ashi.

Reform Utsav dak sendakba
nung, iba sentong ya
Government of India indang lir
aser October, November aser
December ita agitsüba lir, ta
DC-i metetdaktsü. Peren
district nung iba sentong ya
October 2, 2026 nü New Peren
Village nung tenzüka liasü.

Iba senden nung Youth
Resources & Sports Department
aser Forest Department ajanga pei
sasep department inyaksangshiba
indang PowerPoint presentation
agüja liasü.

Peren District Planning & Develop-
ment Board senden menogo

Dimapur, Mongputeni/Oct.
07 (TYO): Ministry of Home
Affairs (MHA), National
Disaster Management Authority
(NDMA), NIDM, CBRI nungi
Central Post Disaster Needs
Assessment (PDNA) team
aser senior consultants temi
Nagaland nung Post Disaster
Need Assessment (PDNA)
inyaka aliba dak sendakba nung
October 7, 2026 nü Longleng
semdanga liasü. Iba mapang
DPDB Hall, Longleng nung
DDMA Longleng kübok
sendaktepa aliba department
ajunga den senden ka amen.

Deputy Commissioner &
Chairman DDMA Longleng, W.
Manpai Phom, NCS-i tarurtem
pela agizük aser taküm meyi
mapang tesem balala nung
teraksatsüba lendong timtem
ajuruba indang tongmelang agi
lemsatepa liasü.

PWD (R&B) aser Agri-
Allied department ajanga
Longleng district kübok lenmang
aser alu raksaba indang

asadangba report ka
PowerPoint ajanga agüja liasü.
CSOs tenüng nung PPC tir Y.B.
Angam Phom-i district nung
timtem ajuruba indang
lemsatepa liasü.

Tarur temi jangja-jangja
asadanga post disaster planning
junga yanglua inyaktsü atema
department balala dang
shidakba raksaba aser akoksaba
osang tejangja bendentsü
ayongzüka liasü.

PDNA team nungya Mickey
Mecon Dalbehera, Scientist E
CBRI Roorkee; Rohit Kumar,
Assistant Professor NIDM;
Indranil Bose, Senior Consultant-
Infra-Structure Section; Shashank
Mishra, Lead Consultant NIDM;
Dr. Gagandeep Singh, Assistant
Professor NIDM; C.P, Mohan
Senior Consultant- Productive
Section; Chandani P.C Senan,
Senior Consultant NDMA aser
L. Jonhibemo Odyuo, Assistant
Manager (Relief, Recovery &
Mitigation) NSDMA
nungertem liasü.

CPDNA team-i Longleng semdang

PM Modi sorkar tekolak menden nung küm 25 abensaogoOpposition-i CEC Kumar dak
sendakba nung Tir ajurutsü mepishi

October 07, 2026 nü New Delhi nung 'Viksit Bharat Sankalp Sabha' sentong nung Ato kilonser
Narendra Modi-i teka ayiploktsüba noksa nung angur. 2001 küm October 7 nü pa Gujarat
nung Chief Minister tenangzükba agiba sülen sorkar tongti menden nung küm 25 ajungba
nüngtem nung iba sentong agir.

October 07, 2026 nü Accra, Ghana nung Indian External Affairs Minister S. Jaishankar aser
Ghana Tir, John Dramani Mahama na sendne amentsü lia tangokba noksa nung angur.

October 07, 2026 nü Press Club of India, New Delhi nung All India
Students' Association (AISA) national T ir, Neha Bora-i
osangbenertem den jembidang tangokba noksa nung angur.

New Delhi, Mongputeni/
October 07 (Agencies): Ato
kilonser Narendra Modi sorkar
tekolak menden nung küm 25
ajungba anogomong nung BJP
lenirtem aser linük balala nungi
lenirtemi pa nem tenüngsang
agütsü.

Narendra Modi-i mezüng
2001 küm October 7 anogo nung
Gujarat chief minister
tenangzükba agia liasü aser
2014 küm pai Ato kilonser
tenangzükba agiba sülen tang
tashi Ato kilonser inyaka arudar.

Bodhbarnü Ghaziabad nung
ayongzükba 'Viksit Bharat
Sankalp Sabha' sentong nung
jembidang Defence Minister
Rajnath Singh-i, Modi atema
politics ji sorkar akümtsü atema
dang masü, saka linük yangertsü
aser loktiliba yanglutsü atema lir,
ta ashi.

BJP Tir Nitin Nabin-i, 2014
küm election nung mezüng Ato

kilonser candidate ka nüburtem
matsüngdang benoka liasü, ta
metetdaktsü.

Osangbenertem den
jembidang BJP Bihar Tir Sanjay
Saraogi-i, "Ato kilonser
Narendra Modi-i Gujarat aser
linük tenzükba sülen küm 25
jungogo aser loktiliba nung ajak
tenzüktsü nükjidong nung pai
inyaker," ta metetdaktsü.

BJP MP Praveen
Khandelwal-i, "Iba ya India
nunger ajak atema nüma
atangtsüsa lir. BJP nung inyaker
ka ama iba anogo ya asenok
atema kanga tongtibang,
kechiyong tanü Ato kilonser
Narendra Modi sorkar tekolak
menden nung küm 25 abensar,"
ta ashi.

Delhi minister Manjinder
Singh Sirsa-i, "Iba ya kanga
tongtibang, kechiyong tang
mezüng linük nung Ato kilonser
kati nübur tenzükba tekolak

menden nung küm 25 abensar,
iba nungji pa Chief Minister aser
Ato kilonser inyakba densema
lir," ta metetdaktsü.

BJP lenirtem dak alia alima
tesem balala nungi lenirtemia
Ato kilonser, Narendra Modi
nem tetushi agütsüogo.

Nigeria Tir Bola Ahmed
Tinubu-i, iba ya democracy linük
ka nung alizüng balaka
tongtetba lir, ta ashi.

Belgium Ato kilonser Bart
De Wever-i X ajanga, "Gujarat
nungi New Delhi tashi nung
methitemi küm 25 tashi sorkar
tenzükba atema ni Ato kilonser
@narendramodi nem tenüngsang
agütsür, ta metetdaktsü.

Yamaji Dominica Ato
kilonser Roosevelt Skerrit,
Bhutan Ato kilonser Tshering
Tobgay aser

Japan Ato kilonser Sanae
Takaichi nungeria pa nem
tenüngsang agütsü.

New Delhi, October 07
(Agencies): Bodhbarnü
Trinamool Congress-i, West
Bengal nung tzüzüng-ozüng dak
sendakba tensa kanga mejungi
raksaogo, aser tesüiba ita 5
tsüngda state nung tashiyim
amshia raksatsüba ken o 2,400
dak tali lir, ta metetdaktsü.

All India Trinamool
Congress-i iba report ya State
Crime Records Bureau nungi lir,
ta metetdaktsü.

Parnokisa, Bengal nung BJP

New Delhi, October 07
(Agencies):  Chief election
commissioner (CEC), Gyanesh
Kumar dak sendakba
mangatettep ken o nung
ajemdaker opposition party temi
linük Tir Droupadi Murmu ajurua
jembitsü mepishiogo.

Opposition INDIA teloktep
nungi lenirtemi Election
Commission aser CEC Kumar
anema longkak aitba sülen anogo
ka lir parnoki iba onük dak sendakba
nung CEC ajurutsü mepishi.

Ano külen Bodhbarnü
Congress Tir aser Rajya Sabha
nung opposition lenir Mallikarjun
Kharge-ia nikongdang 1:00 ako
nung senden mena chiyungtsü
atema opposition MP tem jaoka
liasü. Senden nungji MP temi CEC
Gyanesh Kumar ajurutsü atema
mepishiba shidi ka nung sign
süogo, ta osang angazüker.

SIR dak sendakba nung
opposition lenirtemi Election
Commission dang tasüngdangba
aika asüngdanger. Yashi-a "Save
Democracy" campaign kübok
parnok longkak aita liasü.

Mongolbarnü INDIA teloktep
nungi lenirtem aika longkak aita
Nirvachan Sadan tsütsüleni ao
saka police-i nokdanga liasü, iba
sülen parnoki Akashvani Bhawan
nung mener longkak ait.
Congress lenir Rahul Gandhi-i,
opposition MP 300-i election
commissioners ajurua parnok
den tebilemba onük lemsatepnüa
liasü, ta metetdaktsü.

Longkak ait tembangba sülen
Election Commission-ibo,
yimtenren party shingaia parnok

ajurutsü atema masüngdang, ta
metetdaktsü.

Ano külen tanga osang ka
nung, Akashvani staff temi
Congress lenirtem- Rahul Gandhi
aser Priyanka Gandhi Vadra na
den MP kar anema police nem
tashishiba ken o agütsüba sülen
parnok anema FIR benokogo.

Opposition lenirtemi tashiyim
amshia Akashvani office-i ai, ta
shia parnok anema ken o benoka
liasü. Opposition lenirtemi
Akashvani Bhawan anasa ghonda
8 jungnüa longkak ait.
Anüngdang Rahul-i All India
Radio telungi ia longkak ait aser
EC headquarters tsütsüleni
longkak aita aoba mapang nung
pai police-i tenokdangba yutsüba
alema tua liasü.

Iba sülen police-i Rahul den
Congress lenirtem aser MP tem
aika meindoka liasü. Parnok
rongnung K C Venugopal,
Charanjit Singh Channi, Pawan
Khera, K Suresh, Amarinder
Singh Raja Warring, Deepender
Hooda, Praniti Shinde, Varsha
Gaekwad aser Imran Pratapgarhi
nunger densema liasü.

Police-i MP 50 densema
nisung 250 shi pua New Police
Lines-i anir ao aser aonung 10:00
ako meta Rahul Gandhi den
Congress lenirtem chioka liasü.

SIR exercise dak sendakba
telemtetba agiba mapang nung
Election Commissioner anatibo
telemtetba aika ashishia liasü, ta
report ka sangdongba nung
ajemdaker Opposition MP temi
CEC Gyanesh Kumar menden
nungi anenjang, ta akhanger.

yimsüsüba kübok tesüiba ita
pongu kija nung nisung tepsetba
ken o 600 lir, nisung tepsettsü
merangba ken o 13,114 aser
kanga mejungi yirutsüba
tatalokba 32,341 lir, ta
metetdaktsü.

TMC-i X ajanga, BJP-i
West Bengal ya tetsürtem aser
sensotem tetsübu nung
lidaktsütsüsa akümba tesem ka
kümdaktsüogo, ta aitsü.

Trinamool Congress-i, BJP-
ibo parnoki Bengal kümzüka

ayutsü atema inyaker, ta ashir,
saka ozüng alema inyakba
report ji parnoki nangzükba
denji puteper asü?, ta
asüngdang.

"BJP-i nangzükba ama iba
ya kümzüka aliba Bengal asü?"
ta TMC-i asüngdang.

TMC-isa Chief Minister
Suvendu Adhikari aija, tiyazü
yimyim aser tenangzükbatem
kübok pai atsüker; pai Bengal
nung alirtem matsüngdang
tamakok nguogo, ta ashi.

WB nung ita 5 tsüngda tashiyim amshia raksatsüba ken o 2,400 lir: TMC

New Delhi, October 07
(Agencies): Tesüiba ghonda
24 tsüngda kija nung
commercial rongtem amakba
mapang nung tzüyim nung
senzür India nunger 12 yiruogo,
ta ketdangsertem osang ka
ajanga metetdaktsü.

Hombarnü Romania anasa
Black Sea nung rong amakdang
aser Mongolbarnü Oman anasa
Strait of Hormuz nung rong
amakdang parnok aika yiru.

Tatalokba anaji aija Indian
external affairs ministry-i,
International tzüyim lenmang
nung ozüng alema amakba
ajanga shishilembaba jenjang
raksatsür aser alima tesem
balala nung nüburtem kongshir,
ta metetdaktsü.

Mongolbarnü Hormuz nung

Black Sea aser Hormuz nung
rong amakdang India nunger 12 yiru

Panama nunger wako aliba oil
tanker 'MT On Peace' amak.
Iba rong nungji India nunger 17
densema nisung 19 liasü, aser
iba nungjagi nisung 11 yiru.

MEA-i, yirua alirtemji
Khasab-i anir oa treatment
agidar, ta metetdaktsü.

MEA-i, "Iba region nung
rongtem maneni amakba atema
India-i tebilemtsü kanga akar.
Iba region nung yimjung atema
item ama amakba ya tangsa
anentsü onoki maneni
ayongzüker. Commercial rong
amakba, tzüyim nung senzürtem
amakba aser region nung kiojen
amakba ya anentsüla aser
tekeraba nung International tzüyim
lenmang nung sadem-sadema
rongtem senzüdaktsütsüla," ta
metetdaktsü.

Küm 24 bubai ayaoker

Iba Olemsabang nung lemsaba ken-o aser shisatsü ya iba ocet züluri
bilemba ken-o ama tazüngeri angateta agitsü mepishir

Tesüngmangtsü Tsüngrem taochi aser nübortemi
tanen makai nungitba agi Tir Yimyim tenzüker
küm 23 yashi jungogo aser tanü küm 24 bubai

ayaoker. Atangji, Ao oshi nung anogo shia adokba
osangkaket ka adokbaji tangar asoshibo mapa tuluka
masütsüa akok saka asenok asoshibo taoba alima aso
20 buba tashi nung Aortemi meinyakteti aser mekokteti
aruba  mapa ka putu tasen, alima aso 21 buba nung
inyaktetba mapa ka lir, kechiyong Naga nungertem
rongnung Ao kin dangi tama kaketshisatsü arua zülutsü
aser azüngtsü meteta kümaka, alima aso 21 buba tenzük
tashi nunga Ao oshi nung anogo shia adokba osang kaket
mali asü. Iba jagi osangtsüsang metetpelaba, angazükba
aser lemsatepba nung tangar memenep akümba den
lanurtem aika asoshi pei tetsü oshi ya mashimemetet
purtemi jembiba oshi amai ka dang bilemtsüsa küma oa
liasü. Aji oda, kaketreju nunga pei tetsü oshi jembitsü
nokdanger aser pi bendanger oshi, English oshi  dang
jembitsü ajungshir ta aruba sayuyim agi lanurtem pei
oshi jembitsüba sobaliba nungi piladaktsüba agi tanü
lanurtem kibong aika nung Ao oshi mejembitet kùmogo.
Iba ama asen Aor lokti tensa ka nung Ao oshi nung anogo
shia adokba osangkaket Tir Yimyim adoktsü Tsüngremi
maongka tulu agütsü. Iba Tsüngremer maongkaji agia
kenü danga methitemi taoba kùm 23 tashi iba osang kaket
ajanga tazüngertem den asen lima aser bendangli tesem
balala nung atalokba osangtsüsang aser onoki bilemba
aser angazükba shisatsütem lemsatepa aruogo. Iba denji
külemi akokba tashi tazüngertem nema peii metetba aser
bilemba shisa lemsateptettsüsa sabang tajung agüja
aruogo. Ibaji asenok ajak asoshi takok aser temoatsü
asütsü, anungji temulung süsüa jangratema bilemdi.
Atangji, iba osangkaket adoker kùm 23 jungaka,
tazüngertemi yongyaba ama sentsü keta 'Color' nung
tang tashi madoktetba ya onok tamakok ka lir. Ibaji dang
masü, ano tang tashi oren metonga meyanglutetba aser
zülumen memedemtetba tashimaittem asoshi onoki
kanga sasaa bilemer aser item tashimaitemji onokia
meteta anogo shia tajungba-tajungba akùmtsü
merangtsü. Atangji, joko tanü lima ya tazüngba putu
masü reprangba aser angaba agi angazükba putu küma
ogo. Aji oda, tanü lanurtemi , tsüraburtem  memesük,
kaket mazünger saka smart phone nungi dang repranga
angazüktsü meranger. Ibayongji, osangkaket adokaka
aikati mazüng kümogo. Ibaji angateta Tir Yimyim-ia akok
tashi Ao oshi ya internet nung angutsüsa lanurtem den
yaritepa Aolingo aser Ao Wikipedia  ama sentongtem
yangludagi. Item sentongtem ajanga memenui English
oshi nungi Ao oshi agi meyiptsüba tebilemtsü malitsü
aser Ao oshi nung alima nung temetenüba ajak internet
nung angutsüsa inyaktettsü. Ibaji dang masü saka Ao
oshi nung YouTube ajanga osangtsüsang lemsatepba
sentongtema yakta tenzùktettsüsa sarasadema atadi.
Atangji, alima ya meyiptepa aliba putu, anungji ano yakta
kaket azüngba sobaliba asentenshia tenzüktsü
nüngdakba indang alima ajaklen jembi tenzùkogo. Iba
ama mapang ka nung, Tir Yimyim a tajungba adoktsü
aser nùbortemi aginüba ama osangtsüsang sangdongba
aser shisa lemsatepba len aser maparentem ajak nung
rajema inyaktsü merangtsü. Itemji ataloktsù atema ano
maneni tazüngertem teyari aser shisatsü nüngdaktsü,
anungji iba osang kaket azüngertem ajaki ano maneni
onok ajungshiba nung aser metongshitsüba nung
yaritepdaktsüner.

Tsüngremi yangluba nübu tajung aika iba teburtajung lima, jala-
jabaso, tsürabur, temba-tinu yutsür pei taküm anojungi taküm
tembangadokdang kanga sasar aser aria bilemtsür.  Alima tesem aika
nung yamala tensa ajuruba den külemi tanü tendak  Nagaland nunga
yi tamajung amshiba aser ajemba ajanga neburtem taküm samaba
aser mozü ki nung nungtenba angashia, ABAM kanga temulung raksar
aser iba lendong agi kongshiba kibongtem – asür kibongtem aser
shiranga alirtem ajunga asoshi Tsüngrem nungi tesüneptsüba meshia
sarasademtsür.

Yi ajemba, aser talisa tang ama yi tamajung ajemba ajanga lendong
adokba ya tsüzüng ozüng mesüra temang raksaba tebilemtsü kisüng
masü, saka ya Khristantem aser Arogo maparen asoshia tebilemtsü
tulu lir. Taküm samaba aser kibong rangben raksaba ajanga asen Arogo
aser lokti anokshidaktsür. Iba ama mapang nung Khrista dak
amangertemi ajem ajema kodanga melitetsü.  Taküm ka wazüka ayutsü,
nüktzü yima mulung zürepa aliba neburtem anepalutsü, aser taküm
agütsüba ola sangdongtsü asoshi Yisu Khrista dak amangertemi
Arogotem tenteta noktaka lir. Iba ama lendong mapang Arogoi-a koba
ama shilem agitsü? Tamangertemi taküm kümzüktsü asoshi aritepa
asalendong tajungtem tekaraba nung yanglua pei akok yari tajungtiba
inyaktsü mapang lir ta tangatetba nung ilonga shilem agitettsü lenmang
kar lemsateber:
1.  Lokti tentet sabang ajak nung talisa Arogotem nung Deobar lokti

tekülem, tetsür tekülem, lanurtem tekülem, aser Arogo sentong
ajak nung yi tamajung jatetta adokba, aser iba ajemba ajanga
lendong bener arutsüba, ano NLTP Act agienra iba dang nungi tali
yi tamajungtem angutsü alinung item indang tangatetba aser
tesayuba tanen makai agütsüdi.

2.  Neburtem nem, talisa lanurtem aser kiyim lanutem atema temulung
agüja, yi jemba nungi teraksa aser takoksa adokdaktsüba
tangatetba, temeja sentongtem ayonga agiba nungi
angazükdaktsüdi.

3.  Pei Arogo nung chia-jemer aliba kibongtem dangi kiboksemtsü aser
timtem kar lira, tekaraba nung tapet teyari bushitsü lemang sayudi.
Iba mapa inyaktsü asoshi Arogo nung tenzükertem telok balala
lemsar inyaktsü takoktsü lenmang lir.

4. Arogo nung toklang tenzükertem den, professional counsellors/
psychiatrists, medical doctors, nurses, aser ano nüngdakra tanela
pusemertem anitena, rongdak response team tenzüker, achi-
ajemertem aser parnok kibongtem sadema arua teyari agitettsüsa
sabang lapoktsütsü lenmang lir.

5.  Mozü ki mesüra Rehabilitation centres kar den tangatettep tajung
yur, Arogo response team ajanga takaraba nung item centres tonga
anir oa teyari agütsüba mapa inyaktsü akok.

6.  Kija aser kibongtem ajak dang yijemba tebilemtsü ya mimbanga
ayuba mapa masü, saka sadok-sadoka tim teyari bushitsüba
tebilemtsü ta angatetdakja, mapang shitak nung teyari bushitsü
ajungshiteptsü akok.

7.  Arogo den külemi yimten, lanur telungjem, watsü telok, aser iba
amala mesükba telok tentet-tem lungjemer yi tamajung ajemba
ajanga adokba timtem anema arok noktaktsü tesendaktep lenmang
bushia inyaktsü akok.

8. Yi tamajung amshiba/ayokba osang angashira, marendaki
neburtemi Arogo dangi osang agütsütsü ajungshidi.  Arogo-i tim
tesayuba aser tangatetba agüja, item mim chiyungtsütem
mamshidaktsütsü asoshi nentaka inyakdi.

9. Tasür kibongtem mesüra mozü kidang aliba neburtem dangi tasü
ita oa tim teyari agütsüdi.

10.Arogo, lokti sendendak ajak nung yi ajemba lendong atema teti
sarasademtsüdi. Arogotemi anir tamangertem tentet balala kwika
lir ajungai kokra fasting sentong ayongzüka iba yi tamajung lendong
nungi Tsüngremer tekümzükba, Pa taochi aser yimlibelem asen
nüburtem dang sayutsü mepishidi.

Kibubar wadang nung,
~~Rev. Temsü Jamir, Executive Secretary

ABAM, Impur.

YI AJEMBA LENDONG NUNG AROK
RONGDAK TEINYAKTSÜ



Tema tasü, telunglen taküm
"Anungji onoki tezü matanger, saka temalen aliba

nisung jenaka, onok telunglen aliba nisung
kenüa-mati tasen küma lir." 2 Korint 4: 16.

Ajaki  tongtipang süa sarasademba kaji
temang anema alitsü asoshi sarasademer,
saka shiranger. Temenen menaba anogo nungi
tenzüker tambur küma asüba maneni aor.
Tasübaji nisung temang nung shilem ka lir,
aser tamanger ka asü nung tashitak agi
matongtsü ta mali. Telunglen taküm tasen
kümshia oaka temalen taküm ajener.

Nisung tanela tasa makümer. Iba ochi o ali
telung nung hon ama alir. Temang, tekolok,
tenük, tezü, tetsü, chiyungtsü menüngsaba kol
ajak tashi mait akümer. Asa taoi ajakji jena
aor. Saka tanela Adam mezüng yangludang
aliba ama tashi itta alir. Atangji, temang tain
akümdang tanelaji azüoktsüla, saka nisung
tasenji asenok dak tejena makümer.

Iba tashi mait taküm dangi tatem maka
taküm sempetji aru. Khrista magizükdang
tarutsü tasa akümba temangji teraksa taküm
liasü. Telunglen taküm agizükba ajanga
tarutsü takümji tepelatsü taküm aküm. Ana
rongnung ka shimtsübaji tamanger mapa. Saka
tamanger aikati mamangba mapa inyakba
mapa mechiokteter.

Tamanger ka ama teraksa kidangji meli-i
telunglen taküm tasen kümshia alitsüla.
Telunglen takümi Tsüngrem den taküm aliba
telungjem ayur, temalen taküm jena oaka.
Koba takümi azüokdaktsütsü? Raksa-a aoba
taküm mesüra tasen kümshia aoba taküm ?
Oba, taküm tasen, koba anogo shia tasen
kümshir, iba asoshi Ne tenüng asanger.

Ita 5 tsüngda Bengal nung Khristantem amakba tatalokba 60 liasü

July 05, 2026 nü Subhashgram nung Hindu nunger telok kati tang tesüdak Tenla ki ka
amakdang Kangki raksatsüba noksa nung angur.

October 07, 2026: Taküm
May ita nung West Bengal
nung Bharatiya Janata Party
(BJP)-i sorkar akümba sülen
tesüiba ita pongu tsüngda iba
state kübok district 13 nung
Khristantem amakba tatalokba
60 liasü, ta research group kati
metetdaktsü.

Center  for Study of
Organized Hate indang project
India Hate Lab (IHL)-i taküm
May 13 nungi tenzüka
September 20 anogo tashi nung
Bengal nung Khristantem
amakba tatalokba 60 liasü, ta
metetdaktsü.

Item tatalokbatem
rongnung tatalokba 52 bo
kidang,  Tenla kidang aser
tesem balala nung Khristantem
tekülem sentong tagidak
mapang nung amakba lir aser
tatalokba 8 bo loktii amakba
mesüra kiojen raksatsüba
tatalokbatem liasü; ano South
24 Parganas aser Paschim
Medinipur district na nungbo
Khristantem mita aoba
tatalokba ter-asemsem (13)
liasü, ta kasa report ajanga
metetdaktsü.

Khristantem amakba
tatalokba teimbaka Hindu
Jagaran Manch, Vishwa Hindu
Parishad (VHP)aser Bajrang
Dal den tanga Hindu nationalist
telok asem liasü.

IHL-i, Hindu yimsü alia
amangertemi Khristantem
sarasadem agiba tesemtemi oa
Khristantem nem tai tonglokja
amak aser maitsü jangjatsü
asoshi Khristantem dang
Aadhaar cards asüngdanga
liasü, ta metetdaktsü.

September 3 nü Panskura
nung VHP aser Bajrang Dal
züngsemtemi Khristantem
adenshia aliba guest house ka
mita ao aser Khristantem dang
Bengal tasenba nungbo yimsü
meyipdaktsüba khenyongi
memelatsü, ta shia amokmeren.

July 12, 2026 nü Barasat
nung Hindu Jagaran Manch
züngsemtemi Auxilium Salesian
Sisters dang, tangbo state nung
BJP sorkar lir, anungji nenok
inyaksangshi khenyongi
magizüktettsü,  ta shia
amokmerena liasü.

July 18 nü Baruipur nung
Hindu nunger telok kati
Laishiba bena aliba Khristan

tetsür tem telok ka dang
tashishitsü o shia liasü.

September 19 nü
Barrackpore nung VHP aser
Bajrang Dal züngsemtemi
Khristan tetsürtem aika lisü agi
alena yur azük aser maaksüja
liasü, ta IHL report nung shia lir.

July 5 nü Subhashgram
nung Hindu nunger telok kati
tang tesüdak Tenla ki ka amak
aser Kangki raksaja liasü.
Parnoki 'Jai Shri Ram' ta
ayimdena Tenla ki kichiba,
sabang, kongki balala aser
Tenla ki kolak nung aliba
Kangki raksatsü.

July 5 anogo nungjisa West
Bengal tesem balala nung
Khristantem amak.  Purba
Bardhaman kübok Faridpur
nunga anepdang 10:00 ako
meta Grace Church nung
tekülem sentong tagidak
mapang nung Khristantem
amak.

Sonarpur  künok Suvas
Gram nunga telok kati Mizo
Synod Arogo Tenla ki kichiba
raksatsüba den külemi temeshi
sabang raksatsü.

May 5, 2026 nü telok kati
Murshidabad nung Khristan
amitsür, Barnali Chatterjee ki
raksatsü aser la dang Hindu
nunger  tekülem ki asütsü
atema lar kimongji tenla
agüjang ta rongshia liasü. Iba
sülen lai Berhampore Police
Station nung ken o benok.

June 16 nüa West Bengal
nung telok kati Pastor Biswajit
dak azük.

June 21 nüa VHP aser
Bajrang Dal züngsemtemi
Raniganj, Paschim Bardhaman
nung Khristantem tekülem
sentong tagidak mapang nung
timtem agütsü.  Iba tesem
nungji police liasü saka parnoki
tensaji azüoktsü atema kecha
meinyak.

West Bengal nung Khristan
teloktemi item ama tatalokba
ajakji police nem
metetdaktsüba den külemi
sorkar ketdangsertem danga
Khristantem amakba
nokdangtsü atema
inyakdaktsüner ta mepishiogo.

Bengal Christian Council
(BCP) legal team kati item ken
o benokba nung yaritepdar.
Item tatalokba ajak ya
Bharatiya Nyaya Sanhita

(BNS) nung Arrla 330 kübok
aibelen lir. Iba Arrla nung,
"Ozüng alema inyaktsü
tebilemba nung temelaba magii
ki, Tenla ki mesüra kiojen
telungi aibaji aibelen ka lir."

All India Catholic Union
otongdar, Dr. John Dayal-i,
"Onoki sorkar aser  chief
minister dang Khristantem
anema inyakba nokdangtsü
mepishia arudar, iba denji
külemi pei ket nung ozüng amer
tashiyim amshirtem anema ken
o benokang ta police dang
mepishir," ta metetdaktsü.

Khristan organisation
Bangiya Christiya Pariseba-ia
Chief Minister Adhikari dang,
tesüiba ita asem tsüngda
Khristantem anema inyakba
tatalokba 26 lir aser First
Information Reports (FIR) 11
benokogo, ta shia Tenla kitem
kümzüktsü atema
inyakdaktsüner, ta mepishiogo.

Florida nung Pastor ka aibelena khaset

October 07,  2026:
September 27, 2026 anepdang
Florida nung aliba West Palm
Beach nung pastor ka khaset,
ajisüaka pastor ji aibelena
khasetba asütsüa akok, ta
osang ka ajanga metetdaktsü.

Iba ken o dak sendakba
nung temelung melemi pua
alisang dang asüngdangyaba
ajanga pastor ji maitsü aibelena
khasetba asütsü ta bilemer.

Iba ken o nung pua alisang,
Hugh Milner-i Cardinal
Newman High School anasa
anena aliba gari tonga aoba
sülen pastor Rev.  Akeem
Moore dak injang khaloktsü.

Pastor Moore injang agi

yiruaka pai gariji mile ka shi anir
oa Congress Avenue nung aliba
fire station atong aser iba
nungjagi Paramedics-i pa St.
Mary's Medical Center tashi
anir ao saka mekümzükteti
asü.

September 30, 2026 nü
osangbenertem den jembidang
West Palm Beach Police Chief
Antonio Araujo-i, "Akeem ya
teburchi ama bilemtettsü,
kechiyong pa injang agi yiruaka
pai kanga tasü itta inyakogo,"
ta metetdaktsü.

Milner ya tang Palm Beach
County Jail nung puoka lir.

Pastor  Moore ya
sayutsüngir dang masü saka

kentener tajung ka aser tesayur
tajung ka liasü, ta
medemertemi metetdaktsü.

West Palm Beach nung
aliba Mount Calvary Baptist
Church nung pa tekülem aser
tetushi lenir liasü, iba denji
külemi pai evangelist ic
outreach, technology & social
media ministries nunga tenzüka
liasü.

Arrshi küm 31 pastor
Moore-i ken kanga junga
atenba dang masü saka drums,
piano aser keyboard-a kanga
junga tema liasü.

State Rep. Jervonte "Tae"
Edmonds-i social media ajanga,
"Minister Akeem Moore ano
arrshi talangka alitsü temsüa
liasü. Ano ken aika atentsü
temsüa liasü. Pa ajanga ano
taküm aika kongshitsü temsüa
liasü. Pai meimba nisungtem
den ano küm aika külemi alitsü
temsüa liasü," ta metetdaktsü.

Moore-i West Palm Beach
nung aliba Renaissance
Charter School nunga tesayur
inyak aser Kappa Alpha Psi
fraternity nunga züngsem ka
liasü. Pa Palm Beach Atlantic
University nung Master of
Divinity degree tagidak liasü.

Rev. Akeem Moore

OLONG  PAITEP # 7673

AO OSHI ANGAZÜKDAK:
TANÜ ANGAZÜKTSÜBA OJANG

Kolangkoshi

(adj) mesüsü, memedem, tekirak(rough and zigzag)

* Süngdong karbo kanga kolangkoshia aiener.

Konemkora

(adj) tebilemba meshiteti temulung nung dang ayuba (introvert)

* Konemkora nisung den kangabo mejembitsüla.

NAI-A YA METETTER

LANGTSÜNGLEN :

1. Tenükjang, 2. Luden, 3. Kioktsü,

5. Lenti, 7. Tajangzük, 11. Teronem,

12. Sempa, 13. Jahaz.

TIPLEN :
1. Telok, 4. Aluru, 6. Ozüng,
8. Emk, 9. Kin, 10. Teti, 12. Süir,
13. Jen, 14. Ola,  16. Talak,
17. Mazük.

TIPLEN

1. Nisung jenti - (5)

4. Tsük rudenba - (5)

6. Temzüng tesashi - (5)

8. S _ _ _ i - (3)

9. Nisung telemsa - (3)

10. Anogoshi - (4)

12. Ajanga aor - (4)

13. Tsük rizüngdak - (3)

14. Tebang nungi adokba - (3)

16. Süngdong tatembangtiba - (5)

17. Meputep - (5)

LANGTSÜNGLEN

1. Tenük telong - (9)

2. Committee dang ajar - (5)

3. Yagi ki okdoker - (7)

5. Yim lenmang - (5)

7. Temoatsü keter meyipa aruba - (9)

11. Kanga junga menemba - (7)

12. Majinü - (5)

13. Tzüma nung senzüba - (5)

1 2 3 4 5

6 7

8

9 10 11

12 13

14

16 17

Guwahati, October 7, 2026
(Agencies): Assam Police
Special Task Force (STF)-i
Deobarnü Guwahati nung Bihar
nunger ka apuba sülen ano
Hombarnü ano ka puogo.

Deobarnü apuba nisung yagi
Pakistan Intelligence Operative
(PIO) ka den tesentaktep aliba
atema temulung melemi apu.

Iba nisung ya arishi küm 31
tain Abhishek Kumar Singh ta

jangjaogo. Pa ya Bihar nung
East Champaran nungi lir aser
Gandhinagar, Satgaon, Guwahati
nung para ki ka nungi apu.

Singh-i PIO atema informer
ama inyaka aru aser security
forces dak sendakba
osangtsüsang belen. Gajraj MI,
Tezpur nungi osang aruba sülen
Assam police-i operation
tenzüka liasü.

STF Inspector General

Partha Sarathi Mahanta-i
Sonitpur SSP Barun Purkayastha
den külemi mita aru aser idangji
Singh-i Pakistani nunger kati
ashiba ama anti-national
activities inyaka aruba putet.

Osangtem bendenba sülen
STF team kati Guwahati nung
Singh'er ki mita ao aser pa apu.

Iba mapang STF-i Singh'er
kidang mobile phones, SIM
cards, aser restricted
documents aika ngutetogo.

Maneni, Assam Police
Special Task Force (STF)-i
October 5 nü Guwahati kübok
Satgaon area nungi Ritesh
Kumar Singh (39) apu.

Singh ya Bihar kübok
Begusarai nungi lir aser pai
Pakistan Intelligence Operative
(PIO) ama inyakba atema
Satgaon nung para kidang
nungi apu.

Assam STF-i Guwahati nung Bihar nunger 2 apu

Dibrugarh, October 7, 2026
(Agencies): Assam Public
Works Department (PWD)
nung Assistant Executive
Engineer kati Rs 30,000
süpokrem meshia agiba atema
puogo.

October 6 nü Dibrugarh
district nung iba nisung apu ta
Directorate of Vigilance and
Anti-Corruption (DVAC)-i ashi.

Iba nisung ya Mridul Baglari

ta jangjaogo aser pa ya
Superintending Engineer nung
mapa lemzüka lir ta DVAC-isa
metetdaktsü.

Baglari-i bills magütsüi aliba
agütsütsü atema nisung ka dang
Rs 1.3 lakh meshi ta ken o
benoka liasü.

Iba nung ajemdaker DVAC-
i tasa ka atonger inyakdang
Baglari-i pa indang office
chamber nung instalment ka

ama Rs 30,000 meshia agidang
apu.

Süpokrem sen ta asübaji pa
ket nungi nguogo aser ibaji kuli
agütsürtem lia apu ta DVAC-
isa metetdaktsü.

Iba atema Anti-Corruption
Bureau police station nung
Prevention of Corruption Act,
1988 nung ajemdaker ken o ka
benokogo aser maneni
bushisüngdang südar.

Agartala, October 6, 2026
(Agencies): National
Commission for Indian System
of Medicine (NCISM)-i Tripura
nung government Ayurvedic
medical college and hospital ka
lapoktsü temelaba agütsüogo.

Iba ya Tripura kübok Gomati
district nung lapoktsü ta Chief
Minister Manik Saha-i ashi.

Tripura Government
Ayurvedic Medical College and

Hospital ya Tepania nung
lapoktsü aser undergraduate
course atema kümshia
kaketshir 60 anioktsü ta Saha-i
ashi.

"Iba medical college lapokba
sülen nübortemi state nung
Ayurvedic health services
zübazüba angutsü" ta pai ashi.

Prime Minister Narendra
Modi aser Union Minister of
State for AYUSH (Independent

Charge) Prataprao Jadhav nati
mulunga agizükba atema kanga
pelar ta CM Saha-isa ashi.

National  Medical
Commission-i  Agartala
Government Medical College
(AGMC) nung MBBS
menden teimba akümtsü
mulunga agizükba sülen ano
Ayurvedic medical college
and hospital  lapoktsü
temelaba agütsüogo.

Imphal, October 7, 2026
(Agencies): Manipur kübok
Kamjong district nung alirtemi
India-Myanmar arrtsüleni aoba
Assam Rifles convoy ka
noktanga liasü.

Somsai nungi 47 Assam Rifles
personnel convoy ka Mapum
yimtsüng leni aruba ajanga
yimdaklirtemi tebilemtsü aben.

Sepaitem ya international
border leni aotsüba ta osang
angazükba sülen yimdaklirtemi
security tebilemtsü aben.

Assam Rifles sepaitemi o
balala shiaka parnok arrtsüleni
ao aser iba jagi yimdaklirtem
Shirui-Kachaophung lenmang
noktang.

Iba lenmang ya Pradhan

Mantri Gram Sadak Yojana
(PMGSY) kübok yanglu aser
meta talang pilar aliba yimtsüng
aika sendakteper.

Iba lenmang nung Zingsui,
Chattric, Ronshak,
Sahamphung, Roni, Motoya,
Chamu, H. Kaphung, Khayang,
Phungtha, Kachaophung aser
Langkhe nunger senzür.

Kamjong nungeri Assam Rifles convoy ka noktang

Assam PWD engineer kati süpokrem meshizükdang apu

Centre-i Tripura nung Ayurvedic medical college lapoktsü mulunger

Alima nung tambutisang João Marinho Neto
(Brazil) aser tanabuba Ken Weeks (Australia) na

tsüngda tasoba anogo salem lemsatepogo.
João aser Ken naprong October 5 nü aso aser tena

tsüngda küm ka tepila lir. October 5 nü João
arishi küm 114 jungogo aser külen Ken arishi

küm 113 abensaogo.
November 2024 nung LongeviQuest ajanga João

ya record holder ta kuli agüja liasü.

Kagan aser Soai nati 2026 Nobel Prize in Chemistry nguogo

DECLARATION OF CHANGE OF NAME
I, Smti. Mejalila, Daughter of Koranokdang, Address; H. No-25,

Sunrise Colony, Burma Camp, Dimapur, Nagaland-797112, do
hereby declare that I have changed my name Mejalila Ao to Mejalila
and henceforth I shall be known as Mejalila for all purpose, Vide
Affidavit Registration No. 969/2026 sworn before the Notary Public,
at Dimapur on this the 5th October 2026 do declare that Mejalila
and Mejalila Ao are both of the same and one person.

DECLARANT

KIRENTILA (Chuchuyimlang)
ASÜ : 08/10/2025

Onoki kodanga amatsü makokba temeim kinungtsü, nai
onok yutsür orr tanü küm ka ajunger, saka na teti onok den ali
ama onoki bilemer. Onok mulungjang nung na teti alitsü.

~ Temeim Kinungbo, Jabaso aser Kinungertem.

Stockholm, Mongputeni/
Oct. 07 (Agencies): Single
molecular mirror image
komasür yanglutettsü ta
mapang talangka mangmanga
aliba lenmang bushitetba yong
scientists Henri Kagan aser
Kenso Soai na nem 2026 Nobel
Prize in Chemistry agütsür, ta
iba sempet agütsüba telok
ajanga Bodhbarnü ashi.

"Kü takum nung ibai
tepelatiba anogo lir, aser
professor Henri Kagan den iba
senpet lemsateptsü ni kanga
pelar," ta Soai-i phone ajanga
Nobel Prize press conference
nung jembidang ashi aser pa
lijaliyonga senzüba mapang iba
osang angashi ta ashi.

Soai ya Japan nunger aser
Kagan ya France nunger lir.

Chemistry Nobel ya teti
Nobel agütsüba hopta nung
tasembuba nung agütsür, aser aji
masüdang Hombar aser
Mongulbarnü medicine aser
physics indang sangdongogo.

"Taküm iba senpet ya
foundational chemistry indang
lir," ta Nobel Committee for
Chemistry mendenpuba Heiner

Linke-i ashi.
Takum asoshi tongtipang

molecules aika tabu ana nung
lir aser anaji mesükteper, teka
abelen aser achichi ama, ta pai
ashi. Ajisüaka takum sangnu
(living organisms) temi tabu ka
dang amshir, koba dang
"homochirality" ta ajar - koba
Greek oshi nung teka dang ajar
- aser ibaji ajanga chemists tem
küm 100 dak tema mangmanga
liasü.

Chemical reactions ajanga
komasür single molecular
mirror image sakloker ta sayua
bushitetba atema taküm iba
senpet ya agütsür, aser iba mapa
ya pharmaceuticals yanglutsü
atema chemists temi yangluba
reactions tongtipang ka lir.

"Mozü molecules aika tabu
ana nung adoker aser aji ka
indang non-identical mirror
image lir: ka dak therapeutic
effect lir aser kati menüngdakba
aser khen-khenbo side effects
tamajunga agütsür," ta Nobel
Foundation ajanga ashi.

Swedish inventor aser
shishilempar Alfred Nobel-i pa
rongsen amshia iba sempet ya

agütsütsü zülua yutsüba nung
ajemdaker amenoka science,
literature aser yimjung nung
takok anguba asoshi 1901 küm
nungi sempet ya agüja arur.

Nobel ya chemist ka liasü
aser 19th century mapang talisa
dynamite yanglutetba ajanga
rongsen jenti benden.
Economics prize ya tesülen
bendenloka Swedish central
bank ajanga agütsür.

Taoba küm scientist Susumu
Kitagawa, Richard Robson aser
Omar Yaghi nungeri metal-
organic frameworks
yanglutetba mechi agüja liasü,
koba ajanga tzü kopung
melenba aser tzü tajung peria
maliba tebilemtsü azüokba nung
yarir.

Iba sempet angur temi
medals ya Sweden chuba Carl
XVI Gustaf ket nungi
December 10 nü Stockholm
nung sentong ka alidang
agizüktsü, koba Alfred Nobel
asüba anogo lir.

Parnoki alima nung tematiba
sempet anguba konang den ano
sen 12 million Swedish crowns
($1.2 million) lemsatsü.

Seoul, Mongputeni/Oct. 07
(Agencies): United States-i
Taiwan dang nok-nü ayokba
aser mitkar teyari agütsüba
atema North Korea-i aitsü
aser  Taiwan Strait  nung
Washington-i tensa
tamajungba kumdaktsür ta tai
tongloktsü,  ta  state news
agency KCNA ajanga
Bodhbarnü ashi.

Taiwan nung US policy
yagi region nung tesunep
tsütsü tetsükdaktsü agütsür ta
KCNA nung ashi aser Taiwan
nung US-i ayokba fighter
aircraft aliba aija liasü.

Taiwan security atema
tashi tait People's Republic of
China den yakbang sür rara
nokdaktsü renema ali asü mali
mesüra iba rara ajanga timtem
ajuruba nung anidaktettsü asü
masü ta  US-i anaben
bilemdangtsüla, ta ashi.

Taiwan-i 2019 küm F-16V
Block 70 fighter jets tasen 66
meshiba nungi ana taoba hopta
bener aruja liasü.

KCNA sangdong ajanga

Taiwan onük nung Pyongyang
ya China den tesendaktep tali
lir ta sayur, koba Beijing indang
foreign policy ken o
tamajungtiba lir.  China-i
democratic yimya nung yimsü
asüba asetkong ya par indang
ta ashir, saka Taipei-i aji
magizüker.

North Korea-i China aser
Russia den tesendaktep tang
tashi taitba nung lir, anungji
Asia aser West nung US aser
par tembar atema security
tebilemtsü akar.

June ita  China Tir  Xi
Jinping-i Pyongyang
semdangba mapang North
Korea lenir Kim Jong Un-i
"One China" principle nung
tashi ajak agi nungittsü ta shia
liasü, koba Beijing-i Taiwan
Strait anatsülen linük ka
meyong ta züngshir.

Iba senden nung Xi-ia linük
ana diplomacy,  law
enforcement, military affairs
aser tanga wadang nung tashi
itshitsü shia liasü, ta China
indang Foreign Ministry-i ashi.

Ukraine rara nung Russia
asoshi raratsü atema North
Korea-i par sepaitem yoktsü
telemtetba agiba ajanga rara
mapang nok-nü teyar i
agütsütsü mulunga aliba sayur,
saka China den iba mesük
tezüngzüktepbo mali,  ta
teshisadanger temi ashir.

China-i tanga linüktem den
tesendaktep nung Taiwan ya
"core of core issues" lir ta ashir
aser Taiwan aser bendanger
lenirtem majuruteptsüla ta
akhanger.

Külen Taiwan sorkar i
ashiba agi, iba asetkong kibur
akumtsü mesüra international
sapang nung par tenüng nung
nokdaktsü Beijing dak
temeden maka.

China ya North Korea
tembar lir aser parnoki aiben
Washington dang Taiwan
dang nok-nü ayokba
tembangtsü khanga arur.
United States ya Taiwan par
sasa tsükchir nungi kumzüka
ayutsü atena nüngdakba teyari
agütsütsü ozüng agi alena lir.

US-i Taiwan yariba North Korea-i aitsür, Russia yaritsü nangzük
Sanaa,  Mongputeni/
October 7 (Agencies):
Yemen nung amendaker aliba
Houthi teloki Bodhbarnü
ballistic missile aser bomb
bena aliba drone tem amshia
Aden indang international
airport makogo, ta  linük
Transport Ministry-i ashi.

Iran den sendaktepba aliba
iba telok aser Saudi-i teyari
agütsüba sorkar na tsüngda
maneni raraba mapang tang iba
airport ya makogo.

Anogo ishika rara ya Bab
el-Mandeb Strait temeket nung
rara arudar, koba rong senzüba
lenmang tongtibang ka lir, aser
US o Iran na rara adoker aliba
mapang Strait of Hormuz nung
rong senzüsenpong mesademi
akümba sülen totzü aser gas
amala shibelentsü atema kanga
tongtibang kümogo.

Iba hopta Yemen sorkar
sepaitem den Saudi-i aniba
teloki anüng ajanga teyari
agüja Bab el-Mandeb Strait

anasa tongtibang tesemtem
aser Mocha jila temeket nung
tesemtem meyipa agitsü atema
jenjang agi tenzükogo, ajisüaka
parnoki item tesemtem meyipa
agitettsü magitettsü mejangja.
Mocha jila ya Houthi teloki
September ita atsünga liasü.

US aser Iran na rara
tenzükba ajanga Yemen nunga
küm 12 sülen rara
tenzükshidaktsüogo. Yemen
nung iba rara ajanga alima nung
humanitarian cr ises
tamajungtiba ka tenzükdaktsü
aser sensak tia nung aliba iba
linük ya lemdangtsüogo.

Houthi teloki, US tembar
Saudi Arabia nung airport,
totzü asüngtetdak aser pipeline
tem densema infrastructure
tem maka arudar.

Bodhbarnü Saudi-i aniba
telok yagi ashiba agi, parnoki
Saudi yimtiba Riyadh north len
Houthi teloki yokba ballistic
missile ka raksatsüogo.

(Maneni tapak 8 nung...)

Houthi teloki Aden airport amak:
Yemen nung maneni raradar

Waromungtsür Telongjem
Kohima ajanga Wt. S.Tiakala
Longkümer D/o. W b. Lt.
T.Supongtsüba Longkümer aser
Wt. Lt. T. Nokpangmenla Pongner
dena jalai sorkar mapa nung
meranga tenzüka aruba nung
temaba jenjang Joint Director,
(Nursing) Directorate of Health &
Family Welfare, tashi nguteta yimer
yimsanger nem konang nüngsang
tulu benur arudaktsüba atema WTT
Kohimai kanga pelaba lemsateper.
Tarutsü nunga nü sempet tajung

ajanga sensosangertem temoatsü angutsü sarasadema atar.
Tsüngremi nü taküm aser wadang maneni moajangma.

Sd/-
Wt. Temjenmongla

Tir, WTTK.

Sd/-
Wt. Sentibenla Longkumer

Tongti Zülur, WTTK.

OFFICE OF THE

WAROMUNGTSUR TELONGJEM, KOHIMA

"Tamashiri tatok magütsür aser
mamadoker; shisa takari tatok agütsür

saka mamadoker."

B I L E M D A N G A N G

Phek nung Inter Departmental
asayamung tenzükogo

Asian Para Games nung Pramod & Bhavina na India wako amer asütsü
Dimapur,  Mongputeni/
October 7 (TYO): Phek
District Inter Departmental
Tournament October 7 nü
Badminton Stadium, Phek nung
tenzükogo. Iba asayamung ya
October 9 nü tembangtsü.

Asayamung lapokba
sentong nung Chakeshang
Public Organization Vice
President Vecito Dozo alakteta
jaoker liasü.

Sentong nung o jembiba
mapang Vecito Dozo-i, iba
sentong nung Chakeshang
Public Organization (CPO)-i
shilem agiba ajanga Deputy
Commissioner,  Rhosietho
Nguori aser  ADC &
asayamung convener
Thejakhrienio Nisa nati anir
department balala nungi sorkar
ketdangsürtem den CPO dena
aliba sayur, ta ashi.

Asayamung kanga junga
ayongzükba atema asayamung
ayongertem nem tenüngsang
agüja pai,  iba asayamung
ajanga district  kübok
department balala nung mapa
inyakertem nem sabang tajung
ka agütsütsü aser parnok
longjemdaktsütsü, ta ashi.

Department ketdangsürtem
dang Phek nung aliba nüburtem
ajungkettsü ajungshia Vecito
Dozo-i, iba asayamung ya

work culture ta jungba
kümshitsü atema tayongzükba
ka asütsü, ta ashi. Paisa, district
renloka odar  aser maneni
renloka aotsü asoshi tang
district  tenzüka aliba
ketdangsürtem dak keta lir, ta
ashi.

Maneni pai asayamung
nung shilem agirtem dang
saisapong yimya tajung benshia
asayatsü ajungshi.

Sentong nung ADC aser
asayamung convener
Thejakhrienuo Nisa, ADC-i
lokti pela agizükba o jembi aser
Pastor Sema Baptist Church,
Phek town Abel Avomi-i
sarasadem. Iba sentong ya EE
Power, Phek Chubatemsu Ao
lenisüba nung agi, aser Little
Singers Garden, Phek
Proprietor Proprietor-i ken ka
tena liasü.

Er. Yimkumwati Pongen,
EE, PWD (NH), Phek-i
ketdangsüa asayartem
tenangzüktepba agia liasü.

Asayamung nung Penalty
Shootout (tebur aser tetsür),
Badminton, TT aser Carrom
(tebur aser tetsür) asayatsü.
Asayamung lapokba sentong
nung DC Phek, CSO lenirtem
aser department balala nungi
officer aser staff temi shilem
agia liasü.

Dimapur,  Mongputeni/
October 7 (TYO): Anogo
asem asayatsü aliba Pungro
Inter-School Sports meet 2026
October 6 nü Public ground,
Pungro Town nung tenzükogo.
Pungro Sports Association-i
ayongzüka iba asayamung ya
"Planting Dreams, Building
Champions" omen nung
ajemdaker asayadar.

Asayamung ya Mt. Horeb
Baptist School-i lapoktsü aser
iba sülen Nepal nung
Missionary Tsukila-i
asayamung atema Tsüngrem
temaotsü meshizüka
sarasadem.

Pungro Sports Association
tir Kinan-i lokti pela agizükba
o ajembi aser Christian School,
Pungro-i drill saya liasü.

Asayamung lapokba
sentong nung President, NPF
60 A/C Pungro-Kiphire,
Khamong alakteta jaoker liasü.

Sentong nung o jembiba
mapang pai kaketshirtem dang
parnok aliba tesem agi parnok
sempet mamoksepdaktsütsü
ajungshia "Dreams do not read
maps" ta olong ka lemsatepa
liasü.

Manipur nungi Mary Kom
aser Haryana nungi Neeraj
Chopra na indang tatishitsü
bener arua jembiba mapang pai,
tenaprongla tekübokba jenjang
nungi tenzük saka tanübo
international jenjang nung India
tenüng nungi asayar ta ashi.

Maneni pai, tanü Pungro
nung nükjidong yur tenzükba
yagi asüng state, national aser
international jenjang tonga
aotsü, ta ashi.

Asayamung lapokba
sentong ya asayartem
tenangzüktepba agiba den
Inter-School Sports meet 2026
tenzükba sangdongba sülen
tenzüka liasü.

Mongputeni/October 7,
2026 (Agencies): October 18
nü Asian Para Games lapokba
sentong nung Asian Para
Games Tokyo Paralympic gold
medallist shuttler Pramod
Bhagat and Birmingham
Commonwealth Games gold
medallist paddler Bhavina Patel
na India wako amer asütsü
shimba sangdongogo.

Bhagat ya India nunger
rongnungi takok tajungtiba
anguba para badminton asayar
ka lir, shibai 2014 aser 2023
tsüngda Asian Para Games
nung medal trok nguogo, kong
gold ana aser bronze pezü
densema lir.

Bhavina ya para table tennis
asayar nüngtugu ka lir. Lai Asian
Para Games nung silver ka aser

bronze medal ka ngur lir.
"India wako amer asütsü ni

shimba ya nemadangtsü
mapang ka lir. Nai Tricolour
amba mapang na ya nü dang
nungi langka tuluba tenüng nung
nokdaker ta yimdangi arur," ta
Bhavina-i ashi.

Paralympic Committee of
India-i, Brehostibarnü Indian
contingent iba asayamung nung
asayai yoktsü atema sentong ka
ayongzüka agitsü. Iba sentong
nung  Sports Minister Dr
Mansukh Mandaviya tongti
tejaoker asütsü aser Minister of
State for Youth Affairs and
Sports Smt Raksha Nikhil
Khadse tetushi tejaoker asütsü.

Aichi-Nagoya 2026 Asian
Para Games nung Asia kübok
linük balala nungi para-athletes

tem longjemdaktsütsü.
Hangzhou 2022 Asian Para

Games nung India team-i otsü
tasen ka yanglua medal 111
angu, kong gold medal 29
densema liasü.

Bhagat-i, tebur kija SL3
asaya nung gold angu aser
Suhas Yathiraj, Thulasimathi
Murugesan aser Mukesh
Kumar o Tarun Dhillon nungeria
pei tata asaya nung gold medal
ngua liasü.

Bhavina-i, tetsür kija class 4
nung gold angu aser Sandeep
Dangi-i tebur kija class 1 nung
bronze medal ngua liasü.

Hangzhou Games nung India
nunger asayartemi medal aika
ngua asayaba mapang athletics
asayartemi gold medal 18 ngua
liasü.

Houthi teloki Aden airport amak...
Parnokisa, Houthi teloki

azüoker aliba Sasaa yimti nung
missile khaketa yokba tesem
putettsü merangdar aser
putetba sülen raksatsütsü ta
shiogo, ajisüaka airport
amakba mapang nisung asüba
mesüra yiruba indang osang
tejangja magütsü.

Houthi military otongdar
Yahya Saree-i sangdong ka
ajanga ashiba agi, parnoki
drone aika yoka Riyadh nung
King Khalid International
Airport makogo. Ajisüaka iba
airport amakba indang Saudi-i
osang agüja mali.

Linük anüolen rara ya Bab
el-Mandeb anasa Dhubab
district teyongtsü ser raradar.
Iba tesem nung sorkar
sepaitemi district anütoklen
tongtibang tesem kar atsüngtsü
merangdar, ta Yemeni military
aser sorkar source temi
metetdaktsü. Iba tesem nung
telok ana tsüngda kanga sashia
raratepdar, aser Houthi teloki
ashiba agi, parnoki sorkar
sepaitem nokdangogo.

Hombarnü Yemen sorkari
ashiba agi, parnok Mocha
tongogo, koba tang rara aliba
Taiz tesemi oset balala bener
aloba lenmang ka tatentep
nung lir, saka iba osang ya tera
jelia agütsüogo, ta raraba
tesem nung aliba Yemen
nunger military ketdangsürtem
aser ken o asadangertemi ashi.

BENDANGLI OSANG : Tapak 7 nungi...

Sanaa Center nung
bushisüngdanger Hussam
Radman-i ashiba agi,
conservative Sunni Salafi telok
Giants Brigade densema sorkar
pusemba sepaitemi Dhubab
azüoka iba tesem anütoklen
tenem nung tesem balala
azüoktsü atema merangdar.

Item tenemtem azüokba
ajanga tzüküm nung tesem
balala atsünga aotsü atema
sorkar sepaitem nem lenmang
lapoktsütsü, ta pai ashi.

Yemen anütoklen tzüküm len
Aden International Airport nung
Cairo nungi tayimtsü ka anentsü
minute ishika lia missile ka
runway nung tsüka liasü, ta
Transport Ministry-i ashi.

Ketdangsürtemi iba tayimtsü
ya manendaktsü aser Jeddah-i
yoka liasü. Iba airport maneni
amaktsü akok ta bilema
tayimtsü ana runway nungi
anina liasü, ta ketdangsürtemisa
metetdaktsü. Ken o dak
sendakba nung Houthi puri
osang kecha agüja mali.

Aden International Airport
ya Yemen nung Houthi teloki
mazüoki aliba tesemtem atema
linük balalai aotsü asoshi kanga
dang tongtibang Airport ka lir.

Houthis, shirnoki Yemen
north len tesem timba ka
atsünger lir, parnoki 2014 küm
linük yimtiba Sanaa atsüng aser
iba ajanga Iran-i Yemen
azüoktsü aser Saudi arrtsü nung

mepetmesü adokdaktsütsü ta
tsübua bilema Saudi Arabia-i
aniba military coalition kati
jenjang agi tenzüka liasü.

UN teyongtsüi ia 2022 küm
tenangzüktepba ka yangluba
sülen rara anen, saka iba ajanga
teti asoshi ken o mebentettsü.

Saudi-i aniba telok yagi
Houthi telok nem prangbong
injang, training aser senotsü
teyari agütsüba atema Iran aija
arudar. Iba telok nung tenem
nung raratem meyirejang aika
lir aser parnok ket nung missile
aser drone tem lir, koba ajanga
iba tesem amokmerener, saka
parnoki ashiba agi parnok ya
Iran indang Middle East proxy
network ka masü aser
prangbong injang parnoksasa
yanglur. Tehran-ia parnok iba
telok den sendaktepa mali ta
shia arudar.

Bodhbarnü Saudi-i aniba
telok yagi ashiba agi, parnoki
Saudi yimti Khamis Mushait
nung Houthi teloki khaloktsüba
ballistic missile ka raksatsüogo,
ta Saudi state television-i
metetdaktsü.

Tanga sangdong ka ajanga
Saree-i ashiba agi, Houthi puri
Abha International Airport aser
Khamis Mushait nung airbase
ka ballistic missile aser drone
tem amshia makogo. Abha
airport amakba indang Saudi
nunger ketdangsürtemi kecha
osang agüja mali.

Pungro nung Inter- School
Sports meet tenzükogo

